
 
 
 
 
 
 
                 
  

ᓄᓇᕗᑦ ᒪᓕᒐᓕᐅᕐᕕᐊ 

Legislative Assembly of Nunavut 

ᑐᓴᒐᒃᓴᑦ 
 

ᑲᑎᒪᔨᕋᓛᖑᐃᓐᓇᖅᑐᑦ ᓈᓚᖕᓂᖃᕐᓂᐊᖅᐳᑦ ᐱᔾᔪᑎᖃᕐᓗᑎᒃ 
ᑕᒻᒪᖅᓯᒪᔪᖅᓯᐅᖅᑎᐅᑉ ᐊᒻᒪᓗ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐅᓂᒃᑳᓕᐊᕕᓂᖏᓐᓂᒃ 
 
ᐃᖃᓗᐃᑦ, ᓄᓇᕗᑦ (ᓯᑎᐱᕆ 9, 2009) – ᑲᑎᒪᔨᕋᓛᑦ ᓇᐅᑦᑎᖅᓱᖅᑎᐅᔪᑦ ᒐᕙᒪᒃᑯᑦ 
ᐊᐅᓚᓂᖏᓐᓄᑦ ᐊᒻᒪ ᑮᓇᐅᔭᖅᑐᕈᑎᕕᓂᕐᓄᑦ ᓈᓚᖕᓂᖃᕐᓂᐊᖅᑐᑦ ᓯᑎᐱᕆ 29-ᒥᑦ ᐊᒃᑑᐸ 2, 
2009-ᖑᓕᖅᐸᑦ, ᐱᔾᔪᑎᖃᕐᓗᑎᒃ ᑕᒻᒪᖅᓯᒪᔪᖅᓯᐅᖅᑎᐅᑉ ᐊᒻᒪᓗ ᓄᓇᕗᒻᒥ 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐅᓂᒃᑳᓕᐊᕕᓂᖏᓐᓂᒃ.  
ᒪᓕᒐᓕᐅᖅᑎᑐᐃᓐᓇᓕᒫᑦ ᑲᑎᒪᔨᕋᓛᖁᑎᒋᔭᐅᔪᓄᑦ ᐃᓚᐅᔪᐃᓐᓇᐅᕗᑦ. 
 
ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎ, ᓰᓚ ᕗᕇᓱ, ᑲᑎᒪᔨᕋᓛᖑᐃᓐᓇᖅᑐᓄᑦ ᑐᓐᖓᓱᒃᑎᑕᐅᕗᖅ 
ᓵᖓᓐᓄᐊᖁᔭᐅᓪᓗᓂ 1:30-ᒧᐊᖅᐸᑦ ᐅᓐᓄᓴᒃᑯᑦ ᐊᐃᑉᐹᓂ, ᓯᑎᐱᕆ 29, 2009-ᒥ 
ᐅᓂᒃᑲᐅᓯᖃᕆᐊᖅᑐᕐᓗᓂ ᒪᕐᕉᖕᓂᒃ ᐅᓂᒃᑳᓕᐊᕕᓂᕐᓂᒃ ᓄᑖᖑᓂᖅᐹᓂᒃ ᒪᓕᒐᓕᐅᕐᕕᖕᒧᑦ. 
 
ᓯᕗᓪᓖᑦ ᐅᓂᒃᑳᓕᐊᕆᓚᐅᖅᑕᖏᑦ ᐱᔾᔪᑎᖃᖅᐳᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ ᑮᓇᐅᔭᓕᕆᔾᔪᓯᖏᓐᓂᒃ.  ᑖᓐᓇ ᐅᓂᒃᑳᓕᐊᖅ ᐱᕙᓪᓕᐊᑎᑕᐅᓕᓚᐅᖅᓯᒪᔪᖅ 
ᖃᐅᔨᓴᖅᑕᐅᖁᔨᓚᐅᖅᓯᒪᖕᒪᑕ ᑭᖑᓪᓖᑦ ᒪᓕᒐᓕᐅᖅᑎᐅᓚᐅᖅᑐᑦ.  ᑐᒡᓕᐊ ᐅᓂᒃᑳᑦ 
ᕿᒥᕐᕈᓇᒃᓯᒪᔪᑦ ᓄᓇᕗᑦ ᒐᕙᒪᒃᑯᑦ ᐱᕙᓪᓕᐊᔾᔪᓯᖏᓐᓂᒃ ᐱᔾᔪᑎᓕᖕᓂᒃ ᑮᓇᐅᔭᑦ 
ᐊᐅᓚᑕᐅᔾᔪᓯᖏᑦᑕ ᐊᑐᓕᖁᔭᓕᐊᕕᓂᖏᓐᓂᒃ, ᑕᒻᒪᖅᓯᒪᔪᖅᓯᐅᖅᑎᐅᑉ 2005-ᖑᑎᓪᓗᒍ 
ᐅᓂᒃᑳᓕᐊᕆᓚᐅᖅᓯᒪᔭᖏᓐᓂ ᒪᓕᒐᓕᐅᕐᕕᖕᒧᑦ. 
 
“ᒪᓕᒐᓕᐅᖅᑎᐅᖃᑕᐅᓚᐅᖅᓯᒪᓪᓗᖓ ᑕᒻᒪᖅᓯᒪᔪᖅᓯᐅᖅᑎᒥᒃ ᕿᒥᕐᕈᓇᖁᔨᓚᐅᖅᑐᓂ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐱᓕᕆᕝᕕᖓᓐᓂᒃ, ᖁᕕᐊᓱᒃᑐᖓ 
ᑕᒻᒪᖅᓯᒪᔪᖅᓯᐅᖅᑎ ᐃᓗᓕᖃᐅᑦᑎᐊᖅᑐᓂᒃ ᐅᓂᒃᑳᓕᐅᕈᓐᓇᖅᓯᓚᐅᕐᒪᑦ ᐱᒻᒪᕆᐅᔪᓂᒃ 
ᐅᔾᔨᕆᓯᒪᔭᒥᓂᒃ ᐊᒻᒪᓗ ᐊᑐᓕᖁᔭᓕᐊᒥᓂᒃ,” ᑕᐃᒪᓐᓇ ᐅᖃᓚᐅᖅᑐᖅ ᔭᐃᒥᓯ ᐊᕐᕚᕐᓗᒃ, 
ᒪᓕᒐᓕᐅᖅᑎ ᑐᓄᓂᕐᒧᑦ ᐊᒻᒪᓗ ᐃᒃᓯᕙᐅᑕᕆᔭᐅᔪᖅ ᑲᑎᒪᔨᕋᓛᖑᐃᓐᓇᖅᑐᓄᑦ.  “ᑲᑎᒪᔨᕋᓛᑦ 

ᓈᓚᖕᓂᖃᖅᑎᓪᓗᒋᑦ ᒪᓕᒐᓕᐅᖅᑏᑦ ᓵᓐᖓᔪᓐᓇᖅᑎᑕᐅᖃᑦᑕᖅᑐᑦ ᒐᕙᒪᒃᑯᓐᓂᒃ ᐱᔾᔪᑎᖃᕐᓗᑎᒃ 
ᖃᓄᖅ ᐱᕙᓪᓕᐊᔾᔪᓯᖃᕆᐊᖃᕐᒪᖔᖏᓐᓂᒃ.” 
 
ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᓚᐃᓐ ᑮᓇᓐ ᐸᓐᔅ, 
ᑲᑎᒪᔨᕋᓛᑦ ᓵᖓᓐᓄᐊᖁᔭᐅᔪᖅ 3:30-ᒧᐊᖅᐸᑦ ᐅᓐᓄᓴᒃᑯᑦ ᑎᓴᒻᒥᕐᒥ, ᐊᒃᑑᐸ 1, 2009-
ᖑᓕᖅᐸᑦ. 
 
 “ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᐃᒻᒥᒨᖅᑐᓪᓗ ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᑦᑕ 
ᐱᖁᔭᕐᔪᐊᖓᑦ ᐱᒻᒪᕆᐅᕗᖅ ᐊᒻᒪᓗ ᐊᖅᑯᑕᐅᓪᓗᓂ ᒐᕙᒪᒃᑯᑦ ᓴᖅᑭᔮᕐᓂᖅᓴᐅᔪᒥᒃ 
ᐊᑐᕆᐊᖃᖅᑎᑕᐅᓯᒪᓪᓗᑎᒃ ᐊᒻᒪᓗ ᒪᓕᒐᖅᑕᖃᐅᕆᓪᓗᓂ ᖃᓄᖅ ᑲᑎᖅᓱᐃᔪᓐᓇᕐᒪᖔᖏᑦ, 
ᐊᑐᕈᓐᓇᕐᒪᖔᖏᑦ ᐊᒻᒪᓗ ᓴᖅᑭᑦᑎᔪᓐᓇᕐᒪᖔᖏᑦ ᐃᒻᒥᒨᖓᔪᓂᒃ ᑐᓴᐅᒪᔾᔪᑎᓂᒃ,” ᑕᐃᒪᓐᓇ 
ᐅᖃᓚᐅᖅᑐᖅ ᕗᕆᑦ ᓯᐅᓪ, ᕿᑭᖅᑖᓘᑉ ᓂᒋᐊᓄᑦ ᒪᓕᒐᓕᐅᖅᑎ ᐊᒻᒪᓗ ᑲᑎᒪᔨᕋᓛᓄᑦ 
ᐃᒃᓯᕙᐅᑕᐅᖃᑕᐅᔪᖅ.  “ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᕐᕌᒍᑕᒫᖅ 
ᐅᓂᒃᑳᓕᐅᖃᑦᑕᕐᓂᖓ ᒪᓕᒐᓕᐅᕐᕕᖕᒧᑦ ᐊᖅᑯᑕᐅᓪᓗᓂ ᒪᓕᒐᓕᐅᖅᑎᓕᒫᑦ ᐊᒻᒪᓗ 
ᓄᓇᕗᒻᒥᐅᑕᐃᑦ ᐊᑑᑎᖃᑦᑎᐊᓪᓚᕆᒃᑐᓂᒃ ᐊᑐᓕᖁᔭᕐᓂᒃ ᕿᒥᕐᕈᓇᒃᑎᑕᐅᔪᓐᓇᖃᑦᑕᖅᑐᑦ 
ᑕᒪᒃᑯᓄᖓ ᑐᕌᖓᔪᓂᒃ.” 
 
ᑲᑎᒪᔨᕋᓛᖑᐃᓐᓇᖅᑐᑦ ᓈᓚᖕᓂᖃᕐᓂᐊᖅᑐᑦ ᒪᓕᒐᓕᐅᕐᕕᐅᑉ ᑲᑎᒪᕐᔪᐊᕐᕕᖓᓂ ᐊᒻᒪᓗ 
ᑕᖅᑲᒃᑯᐊ ᓈᓚᒋᐊᕈᒪᔪᓕᒫᑦ ᑐᓐᖓᓱᒃᑎᑕᐅᓂᐊᖅᖢᑎᒃ.  ᓈᓚᖕᓂᖃᖅᑎᓪᓗᒋᑦ ᐃᖃᓗᖕᓂ 
ᑕᓚᕖᓴᒃᑯᑦ ᑕᑯᓐᓇᖅᑕᐅᔪᓐᓇᕐᓂᐊᖅᑐᑦ ᐊᒻᒪᓗ ᓈᓚᐅᑎᒃᑯᑦ FM-ᑯᑦ. 
 
ᑕᒻᒪᖅᓯᒪᔪᖅᓯᐅᖅᑎᐅᑉ ᐅᓂᒃᑳᖏᑦᑕ ᐊᔾᔨᖏᑦ ᑕᑯᒋᐊᕈᓐᓇᖅᑕᑎᑦ ᖃᕆᓴᐅᔭᒃᑯᑦ ᐅᕘᓇ: 
http://www.oag-bvg.gc.ca. ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 
ᐅᓂᒃᑳᖏᑦᑕ ᐊᔾᔨᖏᑦ ᑕᑯᒋᐊᕈᓐᓇᖅᑕᑎᑦ ᖃᕆᓴᐅᔭᒃᑯᑦ ᐅᕘᓇ: http://www.info-
privacy.nu.ca. 

ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
ᔭᐃᒥᓯ ᐊᕐᕚᕐᓗᒃ, ᒪᓕᒐᓕᐅᖅᑎ 
ᐅᖄᓚᐅᑖᑕ ᓈᓴᐅᑖ: (867) 975-5000 

